
جابتن كماجوان إسلام مليسيا
"تغضوغجواب  ممليهارا  كلوارض"
(14 اوضوس 2015/ 29 شوال 1436)

سيدغ جمعة يغ درحمتي الله،
ماريله كيت باغونكن إيمان دان تقوى ددالم جيوا، دغن كفاتوهن منجالني كهيدوفن داتس لندسن شريعة. كمونخق دالم مغحياتي اضام إسلام اياله منخافاي درجت تقوى كفد الله سبحانه وتعالى. تومفوكن اوسها اونتوق توندوق دان اكور كفد فرينته-فرينته الله سبحانه وتعالى، ستروسث منيغضلكن سضالا تضاهنث. سموض كيت مندافت كبهاضياءن ددنيا دان أخيرة. منبر فد هاري اين اكن مثمفايكن خطبة يغ برتاجوق "تغضوغجواب ممليهارا كلوارض".
مسلمين يغ درحمتي الله سكالين،
سدركه كيت بهاوا هيدوف كيت ددنيا اين تيدق برسنديرين؟ دسكليليغ كيت اد انسان-انسان يغ الله سبحانه وتعالى تله انوضرهكن كفد كيت. مريك ايتله اهلي كلوارض كيت سام اد سوامي، ايستري، ايبو باف اتاو انق-انق، سمواث ممفوثاءي نيلاي ترسنديري دان إسلام منونتوت كيت اونتوق برتغضوغجواب ترهادف مريك. فرمان الله سبحانه وتعالى دالم سورة التحريم ايات 6:

مقصودث:"واهاي اورغ-اورغ يغ برإيمان، فليهاراله ديري كامو دان كلوارض كامو دري نراك يغ باهن-باهن بكرث اداله مانسي دان باتو ﴿برهالا﴾; نراك ايت دجاض دان دكاول اوليه فارا ملائكة يغ كاسر، بغيس ﴿لايننث﴾; مريك تيدق مندرحكا كفد الله ترهادف ستياف فركارا يغ دفرينتهكنث كفد مريك، دان مريك فولا تتف ﴿ستيا﴾ ملقساناكن سضالا يغ دفرينتهكن."
منبر يقين بهاوا سباهضين بسر سيدغ جمعة فد هاري اين اداله انسان يغ برضلر سوامي اتاو باف. ضلرن يغ موده دسبوت، نامون تغضوغجوابث ساغت برت. سباضاي ساءورغ كتوا دالم سسبواه كلوارض، كيتله يغ مننتوكن هالا توجو اهلي كلوارض كيت سام اد باكل مغهوني شرض اتاو منريما عذاب نراك دأخيرة كلق.
منوروت إبن المنذير، سيدنا علي كرم الله وجه كتيك ممبيخاراكن ايات اين بلياو فرنه برفسن:"اجركنله ديري كامو دان كلوارض كامو تنتغ كباءيقكن دان ديديقله مريك." ايات اين جوض سخارا تيدق لغسوغ مغضسا فارا سوامي اضر ممفلاجري فركارا فرض يغ دواجبكن دان مغاجركنث فولا كفد اهلي كلوارض مريك.
مسلمين يغ درحمتي الله،
كلوارض اداله انوضره يغ جوض أمانه درفد الله سبحانه وتعالى. فرانن اونتوق ممبنتوق فريبادي ايستري دان انق-انق، سمواث تغضوغجواب سوامي. اونتوق ايت، علمو ددادا مستيله فنوه، داي تاهن إيمان يغ اوتوه، دان ستامينا عمل يغ تضوه سلاءين منونتوت كماهيرن دان كصبرن دالم منديديق. افاكه كيت تيدق مغايمفيكن اونتوق منجادي سوامي مثالي يغ مغيكوتي اخوان بضيندا نبي صلى الله عليه وسلم؟ مثدري حقيقة اين، مك منبر ايغين منكنكن ببراف كواجيفن يغ فرلو دامبيل برت دان دلقسانكن اوليه فارا كتوا كلوارض.
فرتام: ممبريكن فنديديقن دان تربية إسلام كفد اغضوتا كلوارض.
دنيا هاري اين ممرلوكن كفد فغواساءن ساءين س دان تيكنولوضي، فغوروسن دان فنتدبيرن، ايكونومي دان كواغن، دان سباضايث. اينله يغ منونتوت كيت اونتوق مثدياكن بكلن فغتاهوان دنياوي كفد ايستري دان انق-انق سوفاي مريك تيدق كتيغضلن بهكن تركهدفن بربنديغ اورغ لاءين. نامون دميكين، كساءيمبغن انتارا علمو دنياوي دان علمو أخراوي مستيله وجود. اتس كسدرن ايت، كيت هندقله براوسها سدايا موغكين اونتوق مثدياكن علمو أخيرة كفد مريك. فوفوقله مريك سوفاي برخيتا-خيتا تيغضي اونتوق ممبورو كجاياءن ددنيا دان أخيرة. ماريله سام-سام كيت حياتي فرمان الله سبحانه وتعالى منروسي سورة البقرة ايات 200 هيغض 202:

برمقصود:"دالم فد ايت، اد دانتارا مانسي يغ ﴿بردعاء دغن﴾بركات:"واهاي توهن كامي، بريله كامي ﴿كباءيقكن﴾ ددنيا"، ﴿اورغ-اورغ اين دبريكن كباءيقكن ددنيا﴾دان تيدق اد باضيث سديكيت فون كباءيقكن دأخيرة. دان دانتارا مريك فولا اد يغ ﴿بردعاء دغن﴾ بركات:"واهاي توهن كامي، بريله كامي كباءيقكن ددنيا دان كباءيقكن دأخيرة دان فليهاراله كامي دري عذاب نراك". مريك ايتله يغ اكن مندافت كباءيقكن يغ باءيق دري اف يغ تله مريك اوسهاكن; دان الله ساغت خفت فرهيتوغنث."

كدوا: تغضوغجواب منجاض دان ممليهارا انق دان استري
اينستيتوسي كلوارض مروفاكن تونجغ كفد كسينمبوغن رنتاين مانسي دري ساتو ضنراسي كساتو ضنراسي يغ لاءين. انداي سسبواه كلوارض ايت بنر-بنر منوروت اخوان دان كهندق إسلام يغ تولين، مك اي اكن مغحاصيلكن ضنراسي بارو مسلم يغ اوغضول. نامون جك سباليقث، كاداءن كلوارض يغ فورق فرندا، هارو-بيرو، كاخاو-بيلاو دان تياد هالا توجو، فستيث كلاهيرن ضنراسي مسلم اكن ترنخت دان تربنتوت. لنترن ايت الله سبحانه وتعالى برفرمان دالم سورة الشعراء ايات 214:
[image: image5.png]flé5pse 555
(o) v,\,jm@





برمقصود:"دان بريله فرايغاتن سرتا امران كفد قوم قرابتمو يغ دكت."

فرايغاتن فاليغ فنتيغ اياله سوفاي برفضغ تضوه دغن عقيدة إسلام دان جاغن سكالي-كالي منشركن الله سبحانه وتعالى. اينله يغ تله دفسن اوليه ساءورغ باف خونتوه يغ برنام لقمان الحاكيم كفد انق-انقث سباضايمان يغ تله دفرمانكن اوليه الله سبحانه وتعالى دالم سورة لقمان ايات 13:

برمقصود:"دان ﴿ايغتله﴾ تتكالا لقمان بركات كفد انقث، سماس دي ممبري نصيحت كفدث: "هاي انق كسايغنكو، جاغنله اغكاو ممفرسكوتوكن الله ﴿دغن سسواتو يغ لاءين﴾، سسوغضوهث فربواتن شرك ايت اداله ساتو كظاليمن يغ بسر."

كتيض: مغهيدوف دان ممبودياكن شريعة إسلام دالم رومه تغض.
افله ارتيث لمفو يغ اينده نامون تيدق بوليه منراغي. افله معنى اوبت-اوبتن يغ باثق تتافي تيدق بوليه مثمبوهكن. ايتله ضمبارن يغ بوليه دبريكن كفد كلوارض-كلوارض مسلم هاري اين يغ تيدق دترفكن نيلاي-نيلاي إسلام. اساس ممبودياكن إسلام دالم رومه اياله دغن منديريكن صلاة دان ممرينتهكن ستياف اهلي كلوارض ملقساناكنث. سدرله بهاوا اي بوكنله سواتو يغ موده، ماله اي منونتوت كصبرن يغ تيغضي. 
مسلمين يغ درحمتي الله سكالين،
انتارا فركارا يغ فرلو كيت بودياكن دالم كالغن اغضوتا كلوارض كيت جوض اياله فريحال فغوروسن كواغن كلوارض. اومفامث مغاجر انق منجادي أمانه، بربلنجا برداسركن كفرلوان، برصدقه، مغعمالكن سيكف برجيمت خرمت دان ممبوات سيمفنن اونتوق كضوناءن فد ماس هادفن. سموا فركارا اين تيدق اكن دافت دبودياكن تنفا اد كرجاسام درفد ايستري. سهوبوغن ايت، بينله كسراسين دغن ايستري دان سنتياسله بربينخغ برسام دالم ممبنتوق سبواه كلوارض بهاضيا دان هرموني بوكن سهاج ددنيا بهكن دأخيرة كلق.
مغأخيري خطبة فد كالي اين، ماريله سام-سام كيت مغعماتي اينتي خطبة يغ تله دسمفايكن تادي.
فرتام: كلوارض اداله مروفاكن سواتو انوضره سكالي ضوس سباضاي أمانه درفد الله سبحانه وتعالى كفد كيت.
كدوا: كيت هندقله مثدياكن فنديديقن يغ ساءيمبغ انتارا دنيا دان أخيرة كفد ستياف اهلي كلوارض.
كتيض: كمونخق كبهاضياءن دالم بركلوارض اياله افابيلا ستياف اغضوتاث ممبودياكن خارا هيدوف إسلام دالم كهيدوفن سهارين. بوكن موده اونتوق منخافايث، نامون يغ دتونتوت ايت اداله اوسها كيت. امبيل ماس دان ماريله كيت رنوغ سجنق فرمان الله سبحانه وتعالى دالم سورة الطور ايات 21:

برمقصود:"دان اورغ-اورغ يغ برايمان يغ دتوروت اوليه ذورية كتوروننث دغن كاداءن برايمان، كامي هوبوغكن ﴿هيمفونكن﴾ ذورية كتوروننث ايت دغن مريك ﴿ددالم شرض﴾، دان كامي ﴿دغن ايت﴾ تيدق مغوراغي سديكيت فون دري فهالا عمل-عمل مريك، تياف-تياف ساءورغ مانسي ترايكت دغن عمل يغ دكرجكنث".

